«Мөхәммәдия» мәдрәсәсе: үткәне һәм бүгенгесе
(фәнни эзләнү-тикшеренү эше)

Руфия БИКТАҺИРОВА,

Казандагы 8 нче гимназиянең татар теле һәм әдәбияты укытучысы
Татар мәдрәсәләре – рухи мирасыбызның бик аз өйрәнелгән, гаять кызыклы һәм гыйбрәтле, фаҗигале һәм моңлы бер сәхифәсе. 
Татар мәдрәсәләренең тарихы еракларга китә.

Җаекта – «Мотыйгия», Бакчасарайда – «Зыңҗырлы», Ырынбургда – «Хөсәения», Өфедә – «Галия», Ижауда – «Иж-Буби», Казанда – «Мөхәммәдия» мәдрәсәләре... XIX гасыр азагы – XX гасыр башларында бу дан тоткан мәдрәсәләрнең статуслары бердәй дәрәҗәдә булган. Алар дини белем бирү белән бергә, гимназия курсы буенча дөньяви предметлар укытуны да күздә тотып эшләгәннәр. Әлеге җәдиди юнәлештәге яңа төр татар уку йортларыннан берсе булган «Мөхәммәдия» мәдрәсәсе – безнең эзләнү предметы. 
Әгәр «Иж-Буби» мәдрәсәсен шул чор рус-татар зыялылары даирәсендә «Мөселманнар академиясе» дисәләр, «Галия» мәдрәсәсен «Халык университеты» тибындагы уку йорты дигән бәяләүләр булса, «Мөхәммәдия» мәдрәсәсен чын мәгънәсендә Октябрьгә кадәрге чорның «Татар университеты» дип атарга мөмкин.

«Беренче мәдрәсә 1882 елда Галимҗан Баруди (Галиев) тарафыннан оештырыла. Ул 36 ел эчендә бик күп шәкертләр укытып чыгара. Кайбер елларны шәкертләре 1000нән дә арта. 1918 елда ябыла. Бинасы башка оешмаларга бирелә. 1993 елдан мәдрәсә татар руханилары тарафыннан ачыла. Башта мәдрәсә Ленин исемендәге мәдәният йортында урнашкан була. Аннары төрле биналарга күченеп йөри, 1998 елда элеккеге бинага күчерелә. Хәзерге вакытта Казанда Г.Тукай урамында урнашкан», – бу бик ярлы мәгълуматны Википедия сайты бирә. Дөреслектә исә «Мөхәммәдия» мәдрәсәсенең татар мәгърифәте, мәдәниятендә уйнаган роле бәһасез. Шуны билгеләү максаты белән, без фәнни эзләнү-тикшеренү эшенә керештек. Хезмәтебез кысаларында без «Мөхәммәдия» мәдрәсәсенең тарихы, уку- укыту ысуллары, уйнаган роле һәм хәзерге заман «Мөхәммәдия» мәдрәсәсе белән чагыштырма анализ бирүне күз алдында тоттык. Эшебенең актуальлеге шунда ки, «Мөхәммәдия» мәдрәсәсенең тарихта тоткан ролен билгеләү генә түгел, аның традицияләренең хәзер дә дәвам итүен дәллиләү булыр. Югарыда күрсәтелгән максаттан чыгып, түбәндәге бурычлар куелды:
· Мәдрәсәнең тарихын өйрәнү;
· Аның төрле өлкәләргә тәэсирен билгеләү;

· Тарихи «Мөхәммәдия» белән хәзерге заман «Мөхәммәдия» мәдрәсәсендә уку-укыту мәсьәләләренең куелышы һәм аларга чагыштырма анализ бирү; 
· Тикшеренү эшебезгә нәтиҗәләр ясау.
Эшебезнең фәнни теоретик-методологик нигезен мәдрәсәне оештырган һәм аның данлы җитәкчесе булган Галимҗан Баруди турындагы мәгълуматлар («Галимҗан Баруди – мәгърифәтче һәм реформатор» (Татарстан, 1991 №7), «Галимджан Баруди: мусульмане ожидали от Советской власти особой милости» («Гасырлар авазы – Эхо веков», 1997 №1–2), Мөхәммәдия мәдрәсәсенең официаль сайты һ.б. тәшкил итә.
«Мөхәммәдия» мәдрәсәсенең тарихы
«Мөхәммәдия» мәдрәсәсе XIX гасыр ахыры – XX гасыр башында эшләгән татар дини уку йортлары арасында хаклы рәвештә иң алдынгы урынны били. Гомумән, XIX гасыр ахыры – XX гасыр башы татар милләте өчен чын мәгънәсендә Ренессанс чоры була. Әдәбиятта, мәдәнияттә, иҗтимагый тормышта яңарыш аеруча көчле чагыла. Әлбәттә, бу уңышларга ирешүдә мәдрәсәләрнең, ә бигрәк тә Мөхәммәдия кебекләрнең, роле гаять зур була. Шуңа да карамастан, аның тарихы, кызганычка каршы, хәзерге вакытларга кадәр фәнни тирәнлектә, киңлектә тиешенчә өйрәнелми килде. Дөньяга карашына бәйле рәвештә «Мөхәммәдия» мәдрәсәсе җәдиди мәдрәсәләр рәтендә тора. Кадимчелеккә, патша реакциясенә каршы көрәшүче мәдрәсә дә ул – «Мөхәммәдия» мәдрәсәсе!
Мөхәммәдия мәдрәсәсе тарихы Казанның инде картайган Йосыф мулла мәхәлләсенә яшь мулла Галимҗан Галиев билгеләнү белән башланып китә. Пороховой бистәсеннән булганга, Галимҗан үзенә «Баруди», ягъни, гарәпчә «Дары» дигән кушамат ала. Мәдрәсәнең төзелү тарихы берничә этаптан тора. 1882 нче елда Галимҗанның әтисе – Мөхәммәтҗан бер катлы 16х8 м зурлыгында бина төзи. Аны Мөхәммәтҗан абзый исеме белән «Мөхәммәдия» мәдрәсәсе дип йөртә башлыйлар. Шулай ук ул «Галиев» мәдрәсәсе дигән исем астында да билгеле була. Вакыт узу белән «Галиев» мәдрәсәсе исеме төшеп кала, ә мәдрәсә «Мөхәммәдия» исеме астында дан казана. Шәкертләр саны күбәя. Мәдрәсә заманы өчен шактый зур булса да, яңача укырга теләгән шәкертләрне үз эченә сыйдыра алмый. Соңрак, янгын чыгып, агач мәдрәсә яна. Аның урынына башта бер катлы таш, аннан соң ике катлы, ә соңрак тагын өч катлы таш бина да төзелә. Ике катлыны төзәргә матди ярдәм күрсәткән татар эшмәкәре, меценат Әхмәтҗан Сәйдәшев булса, өч катлыны тукыма фабрикасы хуҗасы Габдулла Үтәмышев акчасына төзиләр. Төзелеш бәясе 60 мең сум тәшкил итә.
Галимҗан Баруди мәдрәсәнең алдынгы булуына бөтен көчен куя. Санитария-гигиена таләпләренә туры китереп, мәдрәсә каршында ул ашханә, шифаханә, аяк киеме остаханәсе, типография, хәтта бакча булдыра. Соңгысында, кыш җиткәч, шәкертләр рәхәтләнеп тимераякта шуа торган булалар. Татар меценатлары ярдәме белән һәр сыйныфка кара такта, парталар, укытучылар өчен кафедралар куела. Дәреслекләр, күргәзмә әсбаплар, карталар кайтартыла. 
Төп бинадан тыш, «Мөхәммәдия» мәдрәсәсе каршында ярлы балалар өчен «Мөхәммәдия» мәктәбе дә эшләп килә. Мәдрәсә хәерче, ләкин таланлы булган балаларны бушлай укытып, ашатып, киендереп, хәтта стипендия түләп торган. 
«Мөхәммәдия» шәкертләре каләмнәрен «Мөхәммәдия», «Манзарател-галәм», «Телчән» кебек үзләре чыгара торган гәҗитләрдә шомартсалар, 1903–1904 елларда Фатих Әмирхан җитәкчелегендә әдәбият түгәрәген оештырып, татарча сәхнә әсәрләрен куя башлыйлар. 1903 елда, мисал өчен, Галиәсгар Камалның «Бәхетсез егет» драмасы сәхнәгә куела, аннан соң Габдрахман Ильясиның «Бичара кыз», Фатих Халидинең «Рәдде бичара кыз» әсәрләре сәхнәләштерелә.
Шулай итеп «Мөхәммәдия» мәдрәсәсе тәрбия һәм белем бирү дәрәҗәсе ягыннан хәзерге университет дәрәҗәсенә якын торган мәдрәсә булган. Мәсәлән, «Мөхәммәдия» мәдрәсәсендә XX гасыр башында рус теле, арифметика, матур язу, рәсем (сызым), хисап, география, физика (табигать белеме), Россия тарихы, гомуми тарих, төрки халыклар тарихы, фән һәм сыйныфлар тарихы, фәраиз (мирас бүлү турындагы фән, ягъни наследственное право), этика, гигиена (тыйб фәне), юриспруденция, метрика, риторика, психология, мантыйк (логика), фәлсәфә, укыту методикасы, педагогика, гарәп теле, фарсы теле, гарәп әдәбияты укытылган. Татар теленә килгәндә исә, ул гомуми «төрки тел» исеме астында укытылган, ә туган үтелдә уку исә «кыраәте төрки» (төркичә уку) дип аталган. Шул чор уку- укыту программаларына күз салсак, анда дини һәм дөньяви предметларның бүленешен өйрәнә алабыз. 1912–1914 елгы программа буенча дәресләрнең 39 сәгате дин тәгълиматына, 111 сәгать дөньяви фәннәргә бирелә. Урта бүлектә дин тәгълиматы 43 сәгать, дөньяви фәннәр 131 сәгать укытыла. Шәкертләргә төрле яклап системалы белем бирелгән. Гуманитар юнәлешкә караган предметлар саны гына да ике дистәдән артып китә. Мәдрәсәләрдә дини белем бирүдә мәгърифәтчел принциплар күздә тотылуын ассызыклап әйтергә кирәк. Үз вакытында Габдерәхим Утыз-Имәни «Мәгърифәтле булу – гыйлемле булу, гыйлемле булу – Коръәнне белү» дип аңлаткан. Мәдрәсәдә шәкертләрдә дини предметларны укыту аша рухи бөтенлек тәрбияләнгән.

«Мөхәммәдия» мәдрәсәсендә рус телен өйрәнүгә гаять нык игътибар бирелгән. Мәсәлән, башлангыч һәм урта сыйныфларда унбер ел буена шәкертләр көн саен рус телен өйрәнгәннәр, ягъни, аңа атнасына алты дәрес бүленгән булган, ә башка предметларга – иң күп дигәндә ике дәрес. Шуңа да «Мөхәммәдия» мәдрәсәсен тәмамлаучылар рус мәдәниятен пропагандалауга зур өлеш керткәннәр, тәрҗемә эше белән актив шөгыльләнгәннәр. Югары дәрәҗәле укытучылар эзерләү максаты белән 1907 нче елның 2 нче маеннан башлап мәдрәсәдә педагогика курслары эшли башлый. Шулай итеп күпбаскычлы белем бирү системасы 12 еллыкка әйләнә. Соңрак, 1913 елдан, шәкертләр 14 ел укый башлыйлар. Беренче 5 елны алар башлангыч белем – «Ибтидаия»не алалар. Урта белемне «Санавия»не тагын алты ел укыганнан соң, «Галия», ягъни, югары белемне, соңгы 3 ел эчендә ала торган булалар.

36 ел эшләү дәверендә «Мөхәммәдия» мәдрәсәсе 1000нән артык шәкерткә башлангыч, урта һәм югары белем бирә.

Гомумән, «Мөхәммәдия»дә укып чыккан шәкертләр мәдрәсәдә алган белемнәрен таратуда Себер һәм Урта Азия халыклары арасында да күп эш башкаралар, анда да җәдит мәдрәсәләре ачалар. Алар арасында Хөсәен Ямашев, Мәхмүт Дулат-Али, Камил Якуб, Касыйм Туйбактин кебек милләтебез язмышы өчен көрәшүчеләр, Миргазиз Укмасый, Галиәсгар Камал, Мәҗит Гафури, Фатих Әмирхан, Әнәс Камал, Кәрим Тинчурин, Гыйбад Нугайбәк, Галимҗан Шәрәф, Хуҗа Бәдыгый, Фәхри Әсгать, Фазыл Туйкин, Фәтхи Бурнаш, Нәкый Исәнбәт, Әхмәт Исхак кебек күренекле әдипләр һәм галимнәр, Габдрахман һәм Габдулла Камал кебек талантлы артистлар, Салих Сәйдәшев, Солтан Габәши кебек композиторлар, сынлы сәнгать остасы Бакый Урманче һәм башкалар.

Хәзерге заман «Мөхәммәдия» мәдрәсәсе
Фәнни эшебезнең эзләнү-тикшеренү өлеше тарихи «Мөхәммәдия» белән хәзерге заман «Мөхәммәдия» мәдрәсәсендә уку-укыту мәсьәләләренең куелышы һәм аларга чагыштырма анализ бирү, дип билгеләнде. Моңа сәбәпче, 1911 елда «The Moslem World» исемле инглиз журналы («Мөселман дөньясы») булды. Ул җәдидчә укыта торган мәдрәсәләрнең уку-укыту планнарын классик гимназияләр белән чагыштырып, түбәндәге нәтиҗәләр ясый: классик гимназияләрдә «Мөхәммәдия» мәдрәсәсе укыта торган фәннәр арасында аерма бары тик беренчеләрдә, латин һәм грек телләрен өйрәнү булса, «Мөхәммәдия»дә ул гарәп һәм фарсы телләре була.
Хәзер исә төп игътибар дини фәннәргә бирелә. Гомумән, укыту процессы өч юнәлештә бара:
а) дини фәннәр;

ә) гомум гуманитар фәннәр;

б) тел белеме фәннәре.
Беренче ике уку елында шәкертләр тирәнтен дини фәннәр һәм гарәп телен өйрәнәләр. Өлкән курс студентлары программасында гомум гуманитар фәннәр өйрәнүгә өстенлек бирелә. Бүгенге Мөхәммәдиядә дини тәгълимат ни рәвешле укытыла соң? (Моны без көндезге бүлек программасына нигезләнеп тикшердек).

Ислам дине фәннәрен без шартлы рәвештә түбәндәге төркемнәргә бүлдек:
1. Ысул-әд-дин
а) «Акида‘» (дин тәгълиматы). Бу фән дин, фәлсәфә һәм ислам мантыйгын берләштерә. Кеше һәм аның дөньядагы, җәмгыятьтәге һәм гаиләдәге урыны, Аллаһы Тәгаләгә мәхәббәт һәм хөрмәт турында өйрәтә; 
ә) «Әл-әхлак әл-исламия» (ислам этикасы). Бу дәресләрдә мөселман шәкертләре үз-үзләрен тоту кагыйдәләре, «чын мөселман шәхесе» булып формалашу, дөрес һәм ялганны аеру, яхшы һәм яман гамәлләр эшләү турында мәгълүмат алалар; 
б) «Әл-Адйан вә-л-фирак» (дини агымнар һәм секталар). Бу фән соңгы курс программасына кертелгән. Бу курс кысаларында шәкертләр дөньяның төп диннәрен генә түгел, ә, хәтта ислам динендә барлыкка килгән секталар турында өйрәнәләр. 
2. Корьән
а) Тәҗвид (Корьән уку кагыйдәләре). Исеменнән үк күренгәнчә, Корьән уку күнекмәләрен шәкертләр бу фән кысаларында алалар. Корьәннең мелодикасы һәм ритмикасы да бу дәресләрдә өйрәнелә;  
ә) Корьән (яисә «Тилава) – уку дәресләре. Бу дәресләрдә студентлар Корьәнне яттан өйрәнәләр. Һәр семестр саен Корьәннең хиҗбә, ягъни җөзәнең (Корьәннең 1/30 өлеше) яртысын өйрәнергә кирәк;
б) «‘Өлүм әл-Корьән» (коранистика);
в) «Тәфсир» (Корьән тәфсире);
г) «Хәдис» (Пәйгамбәр сүзе);
д) «‘Өлүм ал-Хәдис» (хадисоведение);
е) «Сира» (Пәйгамбәр тормышы) һ.б.
3. Ислам хокукы, аның нигезләре һәм методологиясе
а) «Фикх» (Ислам хокукы). «Фикх» дәресләрендә ислам хокукы нигезләре өйрәнелә;
ә) «Ысул әл-фикх» («Фикх» нигезләре һәм методологиясе); 
б) «Тарих әт-тәшри‘ әл-ислами» (Ислам хокукы тарихы) һ.б.
4. Ислам педагогикасы:

а) «Әт-тәрбия әл-исламия» (Ислам тәрбиясе). Бу фәндә гаилә тәрбиясе нигезләре өйрәнелә.

Шулай ук чиктәш фәннәр дә бар. Аларга «Ислам тарихы», «Татарстан тарихы» һ.б. керә.
Тарихи Мөхәммәдиянең эшчәнлеге ничек хәзерге заман мәдрәсәсендә чагылыш тапкан, һәм кайсы яклары белән аерыла, шуңа без күз салыйк әле.
	
	Тарихи Мөхәммәдия
	Хәзерге Мөхәммәдия

	караш
	җәдиди мәдрәсә
	җәдиди мәдрәсә

	белем бирү дәрәҗәсе
	башлангыч, урта һәм югары белем бирә
	урта һәм югары белем бирә

	фәннәр бирелеше
	дини һәм дөньяви фәннәр укытыла
	дини һәм дөньяви фәннәр укытыла

	уку-укыту системасы
	5(4) баскычлы:
әзерлек

башлангыч

урта

югары
	2 баскычлы:
урта

югары

	уку-укытуның дәвамлылыгы
	12(14) еллык уку учреждениесе
	5 еллык уку учреждениесе

	укыту бүлекләре
	көндезге
	көндезге, 
кичке, 
читтән торып

	рус теленең бирелеше
	рус теле укытыла
	рус теле укытылмый

	татар теленең бирелеше
	татар теле «төрки тел» курсы кысаларында укытыла
	татар теле мөстәкыйль фән буларак укытыла

	дәресләр саны
	елына 150 (башлангыч белем) – 174 сәгать (урта һәм югары белем)
	атнасына 30 сәгать

	укытуның бәясе
	талантлы ярлы шәкертләр – бушлай, мөмкинлекләре булганнары елына 6 сум
	түләүсез

	дини һәм дөньяви предметларның бүленеше
	дини дәресләр ~ 30 % 
дөньяви предметлар ~70% 
	дини дәресләр ~ 80 % 
дөньяви предметлар ~ 20% 


	хатын-кызларның укуы
	рөхсәт ителә
	рөхсәт ителә

	аралашу теле
	татар, гарәп, фарсы
	рус, татар, гарәп


Һәркемнең тормышында «Минем университетларым» диярлек уку йорты булырга тиеш. Хәзер 1000нән артык талип һәм талибә өчен мондый университет – Мөхәммәдия мәдрәсәсе. Юкка гына без, үткән гасырның 90 нчы елларыннан башлап, Татарстанда ислам ренессансы башланды димибез. «Мөхәммәдия» мәдрәсәсенең татар мәгърифәте, мәдәниятендә уйнаган роле бәясез. Мәдрәсәләр, ә бигрәк тә данлыклы Мөхәммәдия, сыйфат буенча яңа дәрәҗәгә күтәрелергә тиеш. Моңа, берьяктан, Татарстан мөселманнары Диния нәзарәтенең 2012 елда Укыту-методик берләшмәсен төзеп, координацион үзәк булып, үз тирәсенә Татарстанның бар мөселман мәгариф оешмаларын да берләштереп, һәр мәдрәсәнең үзенчәлекләрен исәпкә алып, Татарстандагы мөселман уку йортлары өчен бердәм стандартлар төзү булса, икенче яктан Мөхәммәдия мәдрәсәсендә эшләүче галимнәрнең эшчәнлеге дә керә. Г.Баруди, Х.Фәезханов, Ш.Мәрҗәни, К.Насыйри, Р.Фәхретдин кебек галимнәрнең эшчәнлеген хәзерге Мөхәммәдиянең ректоры Наил хәзрәт Яруллин һәм аның кул астында эшләүче 20дән артык мөгаллим дәвам итә. Көндезге бүлек өчен уку-укыту буенча ректор урынбасары Габдуллин Зөлфәт хәзрәт, кичке бүлек өчен Зарипов Рамил хәзрәт җаваплы. Алар үзләренә уртак бер максат куялар: динне саклап калу максаты. Моның өчен үткән заман Мөхәммәдия мәдрәсәсенең туплаган тәҗрибәсен яңа җирлеккә салу кирәк. Шуңа без хезмәтебез кысаларында «Мөхәммәдия» мәдрәсәсенең тарихын, уку-укыту ысулларын, уйнаган ролен һәм хәзерге заман «Мөхәммәдия» мәдрәсәсе белән тарихи мәдрәсәнең чагыштырма анализын бирүне күз алдында тотып яздык. 
Без түбәндәге фикерләрне дәлилләдек: 
· җәдитчә уку-укытуны кыйбла итеп алган Мөхәммәдия хәзер дә үз кыйбласын югалтмаган. Ул, нәкъ үткән замандагы кебек күпкырлы шәхесләр әзерли;

· Мөхәммәдияне тәмамлаган шәкертләр дини белемнәрне генә түгел, ә дөнья хәлләрен, икътисад, сәясәтне тирәнтен аңлый алырлык имам-хатыйблар, мәзиннәр, шәригать фәннәре укытучысы, ислам дине нигезләре укытучысы, гарәп теле укытучысы һәм гарәп теленнән тәрҗемәчеләр булып чыгалар.

Нәтиҗәдә Мөхәммәдия мәдрәсәсе шәрекъ һәм рус-Ауропа әдәби-эстетик фикерен синтезлаштыра торган уку йорты һәм татар гуманитар фәне үсешенә зур өлеш кертерлек галимнәр әзерләүче мәдрәсә булып яшәвен дәвам итә.
Татарстан мөфтие Камил хәзрәтнең Интернет челтәрендә «Оnline (онлайн) мәдрәсә» проектын төзүне тәкъдим итүе һәм проектның реализацияләү урыны итеп Мөхәммәдия мәдрәсәсе булуы да моңа ачык дәлил. 

